
Тропарь воскресный, глас 3: 
Да веселя́тся небе́сная, / да ра́дуются земна́я, / я́ко сотвори́ держа́ву / 
мы́шцею Свое́ю Госпо́дь, / попра́ сме́ртию сме́рть, / пе́рвенец ме́ртвых 
бы́сть; / из чре́ва а́дова изба́ви на́с, / и подаде́ ми́рови ве́лию ми́лость. 
 
Тропа́рь Преображе́ния, глас 7: 
Преобрази́лся еси́ на горе́, Христе́ Бо́же,/ показа́вый ученико́м Твои́м 
сла́ву Твою́,/ я́коже можа́ху,/ да возсия́ет и нам, гре́шным,/ Свет Твой 
присносу́щный/ моли́твами Богоро́дицы,/ Светода́вче, сла́ва Тебе́. 
 
Тропарь, глас 4: 
Правило веры и образ кротости, / воздержания учителя / яви тя стаду 
твоему / Яже вещей Истина. / Сего ради стяжал еси смирением 
величие, / нищетою богатая, / отче священноначальниче Николае, / 
моли Христа Бога, / спастися душам нашим. 
 
Тропарь сщмчч. Лавре́нтия, архидиакона, Сикста II, папы Римскаго, 
Феликисси́ма и Агапи́та, диаконов, мч. Романа, Римских, глас 4: 
Му́ченик Твой, Го́споди, Лавре́нтий/ во страда́нии свое́м вене́ц прия́т 
нетле́нный от Тебе́, Бо́га на́шего,/ име́яй бо кре́пость Твою́,/ мучи́телей 
низложи́,/ сокруши́ и де́монов немощны́я де́рзости./ Того́ моли́твами/ 
спаси́ души на́ша.  
 
Кондак воскресный, глас 3: 
Воскре́сл еси́ дне́сь из гро́ба, Ще́дре, / и на́с возве́л еси́ от вра́т 
сме́ртных; / дне́сь Ада́м лику́ет, и ра́дуется Е́ва, / вку́пе же и проро́цы с 
патриа́рхи воспева́ют непреста́нно / Боже́ственную держа́ву вла́сти 
Твоея́. 
 
Кондак, глас 3: 
В Мирех, святе, священнодействитель показался еси, / Христово бо, 
преподобне, Евангелие исполнив, / положил еси душу твою о людех 
твоих / и спасл еси неповинныя от смерти. / Сего ради освятился еси, / 
яко великий таинник Божия благодати. 
 
Сла́ва Отцу,́ и Сы́ну, и Свято́му Ду́ху. 



 
Кондак сщмчч. Лавре́нтия, архидиакона, Сикста II, папы Римскаго, 
Феликисси́ма и Агапи́та, диаконов, мч. Романа, Римских, глас 2: 
Огне́м Боже́ственным распали́в се́рдце твое́,/ огнь страсте́й до конца́ 
испепели́л еси́,/ страда́льцев утвержде́ние, Богоно́се му́чениче 
Лавре́нтие,/ и в страда́ниих вопия́л еси́ ве́рно:/ ничто́же мя разлучи́т 
любве́ Христо́вы. 
 
И ны́не, и при́сно, и во ве́ки веко́в. Ами́нь. 
 
Конда́к Преображе́ния, глас 7: 
На горе́ преобрази́лся еси,/ и я́коже вмеща́ху ученицы́ Твои́,/ сла́ву 
Твою́, Христе́ Бо́же, ви́деша,/ да егда́ Тя у́зрят распина́ема,/ страда́ние 
у́бо уразуме́ют во́льное,/ ми́рови же пропове́дят,/ я́ко Ты еси́ 
вои́стинну О́тчее сия́ние. 
 

 
Прокимен, глас 3: По́йте Бо́гу на́шему, по́йте, / по́йте Царе́ви на́шему, 
по́йте.  
Прокимен, глас 4: Я́ко возвели́чишася дела́ Твоя́, Го́споди, / вся 
прему́дростию сотвори́л еси́. 
 
Причастен: Хвали́те Го́спода с Небе́с, хвали́те Его́ в Вы́шних.  
Го́споди, во све́те Лица́ Твоего́ по́йдем и о И́мени Твое́м возра́дуемся 
во ве́ки. 
Аллилу́иа. Аллилу́иа. Аллилу́иа. 
 


